
Көп білгеннен емес, көп көргеннен сұра   
(КӨКЕЙДЕ ЖҮРГЕН ҮШ СҰРАҚ)

Мектептің тынысы - ұстаз бен шәкірт, ал олардың
жан дүниесіне ықпал етіп, жай-күйінің
олқылықтарын алдын алуда осы бір көзге көріне
қоймайтын, бірақ еңбегі өлшеусіз мамандық иелері
бар. 

Ол - жантану ілімін білім ордасында алып жүретін
психология мамандары.  Баланың нәзік жүрегіне
жол тауып, ата-ана, мұғалім арасындағы жылы
қарым-қатынастың берік болуына аса жауапты
тұлға. Жан жарасына ем іздеп талай үлкен-кіші
алып-ұшып барғанда, кең жүректі, үнемі жылы жы-
миып алдыңнан құшақ жаятын Бибісара
Досымқызы да енді мектебімізден жылдар бойы
еткен еңбектен соң, еңбек демалысына шыққалы

жатыр. Кетпес бұрын Бибісара Досымқызына көкейде жүрген 3 сауалымды қойдым.
-  Білім ордасына жас маман болып имене кіріп, қас пен көздің арасындағы ғұмырда

зейнет жасына да келіп қалдыңыз. Өмірде қандай ұстаным сізді жетектеді?  
- Көк жүзіне алаулы,

Міндет емес ай болу.
Ең бастысы, қалаулы,
Кәсібіңе сай болу,- деп Жүсіпбек Аймауытов айтқандай, менің өмірдегі ұстанымым-

жүрек қалауымен ұстаз болу еді. Ұстаз - адам бағдарын жасаушы. Алдымдағы әрбір ба-
ланы қайталанбас бір ғажайып әлем деп, сол зерттелмеген құпияға терең үңіліп, баланың
басқаға ұқсамайтын ерекше қасиеттерін тану, оның жүрегіне, жан дүниесіне жол табу
менің борышым деп білемін.

-«Шәкіртке-ұстаз» үлкеннің қасиеті мен бала тәрбиесінің арасындағы нәзік иірім-
дер жайлы айтсаңыз?

-Ең бастысы, мен шын мәнінде баланы жан-тәніммен беріле сүйіп, оған рухани қуат,
мейірім, кешіре білу, баламен тең жағдайда сырласу, оның мүмкіндіктеріне сену, ойын
мұқият тыңдау тәрізді қасиеттер арқылы өзіме сенімді етемін. Баланың бойынан кемшілік
емес, жетістік іздеу, жақсы істерін дер кезінде бағалау, ынталандыру арқылы баланың
нәзік жүрегіне, пәк сезіміне шабыт беруді естен шығарған емеспін.

- Енді білім өмірінен кетесіз. Екінші рет тыныс алу дейді, қандай іспен
шұғылданасыз? Өмірден не түйдіңіз?
- Білім саласынан кеткенмен, кітап оқу, білім саласы өзгерістеріне құлақ түріп жүру, не-

мерелеріме кітап оқыту сияқты сүйікті істерімді жалғастыра беремін. Өз шәкірттеріме
шимен кілемше тоқу, кілем тоқуды үйретуді жандандыратын боламын. Ал, өмірден
түйгенім - еңбекті жоғары қою. Еңбекпен таң атыру. Әрине, балаларға қарап отыру жара-
мас, екі қолға бір ине деп, алға жылжи береміз. Бұл өмірден не аламын деп емес, мына
өмірге не беремін, артыма қандай еңбек, өнеге қалдыра аламын деп өмір
жалғастыратыным өзіме аян.

Жұлдыз Болатқызы,
О.Жұмабеков атындағы тірек мектебінің мұғалімі 

Аналар кеңесінің I аудандық
форумы  өтті

22 қараша күні Сәкен Сей-
фуллин атындағы кітапханада
ішкі саясат бөлімінің
ұйымдастыруымен, аудандық
аналар кеңесінің қолдауымен
«Ел боламын десең,  бесігінді
түзе» атты Жаңаарқа
ауданының аналар кеңесінің I
аудандық форумы өткен бола-
тын. 

Форумға  Ұлытау
облысының қоғамдық даму

басқармасы «Қоғамдық келісім» КММ директоры Гүлбану Орынбасарқызы  Сейітжанова
және орынбасары Алтынай Өмірбекқызы  Бірмұханова, Жезқазған қаласының аналар
кеңесінің төрайымы  Данагүл Балғабайқызы Балмағанбетова арнайы келіп қатысты.

Форумда  «Ұлттық дәстүр-тәрбие негізі» атты ұлттық құндылықтарды насихаттау ба-
рысында көрме-жәрмеңке, кітапхананың кітап көрмесі және көрме қатысушыларына кофе-
брейк ұйымдастырылды. 

Форумда аудан әкімінің орынбасары Әсет Жұмажанұлы Аманжолов алғы сөз сөйлеп,
қатысушыларға сәттілік тіледі. 

Сонымен қатар, форумға ауданға қарасты барлық кент және ауылдық округтердің аналар
кеңесінің төрайымдары мен мүшелері, арнайы шақырылған спикерлер мен қонақтар
қатысып, пікір алмасты.

Шара сонында аудандық ішкі саясат бөлімі форумға  қатысушылар мен спикерлерге
алғыс хаттар табыстады.

Айғаным Айтанова,
аудандық ішкі саясат бөлімінің бас маманы

Табысты ұлт болудың маңызды шарты
Қазақстан Республикасы Президенті Қасым-Жомарт

Кемелұлы Тоқаевтың «Әділетті мемлекет. Біртұтас ұлт.
Берекелі қоғам» атты халыққа Жолдауында бүгінгі
қоғамның бірқатар өзекті мәселелерін шешуге
бағытталған.   Еліміздің әлеуметтік-экономикалық ахуа-
лын жақсартудың тың жолдары айқындалып, заманауи
жобаларды жүзеге асыру ісі жоспарланған. 
Олардың қатарында, еліміздің білім беру саласын күтіп

тұрған оң өзгерістерге назар аудару маңызды саналады.
Жолдауда еліміздің білім беру саласының барлық сала-
ларына қатысты мәселелер қамтылған. Мектепке дейінгі
дайындық, орта білім, кәсіби білім беретін оқу орын-
дары және жоғары білім беру саласының қордаланған

өзекті мәселелері алдағы уақытта өз шешімін табады деп сенеміз. 
Атап айтқанда жас жеткіншектерді балабақшада тәрбиелеу ісі, балаларды толыққанды

қамту мәселесін шешу көзделген. Әрине, қазіргі таңда балабақша жасындағы балаларды
қамту ісіне күрделі өзгерістер керек. Президент Қасым-Жомарт Кемелұлы Тоқаев орта
білім саласын «табысты ұлт болудың маңызды шарты» деп бағалайды. ХХІ ғасыр білім
мен біліктілік сынға түсетін тарихи уақыт. Сол себепті өскелең ұрпақтың білім алуына
толыққанды жағдай жасалғанда ғана халқымыз табысты ұлт деңгейіне көтеріле аламақ.

Осы орайда, Жолдауда көтерілген «Жайлы мектеп» ұлттық жобасының қолға алынуы
құптарлық жайт. 2025 жылға дейін 800 мың бала заманауи мектептермен қамтылады. Бұл
дегеніміз білім саласындағы бәсекеге қабілеттілікті арттыратын маңызды фактор деп са-
налады.  Жолдау еліміздің болашағы жастары үшін жоғары білімді барынша қол жетімді
етуге бағытталған. Мысалы, «Отандық жоғары оқу орындарының білім сапасы артқан
сайын ондағы оқу ақысы да өсе түседі. 

Сондықтан мемлекет ұлттық бірыңғай тестілеудің нәтижесіне және басқа да
көрсеткіштерге байланысты білім беру гранттарын әртүрлі деңгейде бөлуді жоспарлап
отыр. Оның көлемі 30-дан 100 пайызға дейінгі аралықта болады.

Қорыта келе, Қазақстан Республикасы Президенті Қасым-Жомарт Кемелұлы Тоқаевтың
«Әділетті мемлекет. Біртұтас ұлт. Берекелі қоғам» атты халыққа Жолдауында айтылған
мәселелер Әділетті Қазақстанды құруда рөлі жоғары. 

Сол себепті де Жолдауда айтылған бастамалар қоғам мүшелерінің тарапынан қолдауға
ие болып, қолға алынған жобалар мен міндеттерді барынша белсенділікпен орындауға ат-
салысу қазақстандықтар үшін маңызды. 

Жұлдыз  Жақиянова,
Бидайық ауыл әкімдігінің жетекші маманы

Жайлауы жас қаламның –
албырт сезім 

Әлем әдебиетінің бір бөлігі саналатын қазақ поэзиясының орны ерекше, тарихы терең
һәм қазыналы. Бүгінге дейін өз бағасын жоғалтпай, дамып, асқақтап, шарықтап келе

жатқан қазақ поэзиясының бәсі жоғары. 
22 қараша күні С.Сейфуллин атындағы орталықтандырылған кітапханасында  Ұлытау

облысының жас ақындар жетекшілігімен бастау алған  «Ұлар» әдеби клубының тұсауы
кесіліп, «Жайлауы жас қаламның – албырт сезім» атты поэзия кеші өткізілді. 

Кештің арнайы қонақтары  Жанат Алпысұлы Әбдіғожин,  Медет Сламұлы Карахметов,
Ораз  Абай,   Сейтқазы  Мұқағали,  Қанат Жаңабайұлы Мусин,  Мәди Жалғасұлы  Олжабай
және Жоламан Рахметуллаұлы  Мағзум  сынды жас ақындарымыз өз өлеңдерін оқып,
кітапханаға кітаптарын тарту етті.

Е.Шаханов атындағы тірек мектебінің ұстаздары мен оқушыларыда қалыс қалмады. Өз
өлеңдерімен бөлісіп, болашаққа деген зор үмітпен тарқасты. 

Осындай кештің тізгінін ұстаған жас талантымыз, ақын Дәулетхан Тілегенұлына
алғысымызды білдіреміз. 

Іс – шара мақсаты: өнерге жақын, бойында ақындық қасиеті бар әрбір азаматтың өнерін
шыңдау. 

“Ең ұлы ақын – жас ақын, бойларында қайраттары тасып тұрған жастарға үміт артамыз”,
- деп аудан әкімінің орынбасары Әсет Жұмажанұлы тілек білдірсе, жергілікті жазушымыз
Болат Асанов «Қанаттарың талмасын, қарымды қаламдары ұштала берсін», - деп батасын
берді. 

Кеш барысында өз шығармаларын ортаға салған «Ұлар» деп атау алған жас ақындар
тобы ауданымыздың жастар поэзиясына айрықша серпін бергендей.  

Гүлзат  Жұмасейтова,
С.Сейфуллин атындағы орталықтандырылған кітапханалар жүйесінің 

оқырмандарға қызмет көрсету бөлімінің меңгерушісі 

